
Sadashivaproktam Shivalingadanavidhyopadesham

సదాశివప్రోక్తం   శివలిఙ్గదానవిధ్యోపదేశమ్

(శివరహస్యాన్తర్గతే  ఉగ్రాఖ్యే )
(శివపార్వతీసంవదే)
పార్వతీ ఉవాచ
దేవ దేవ మహాదేవ లిఙ్గదానవిధిం  వద ।
లిఙ్గదానఫలం  చాపి వద మహ్యం కృపానిధే ॥౬౯౧॥
శ్రీసదాశివః  (ఉవాచ)
కాశ్మీరకాఞ్చనాదీని లిఙ్గాని  వివిధాన్యపి ।
దేయాన్యనన్తయత్నేన మత్ప్రీత్యర్థం  ముముక్షుభిః ॥౬౯౨॥
శైవేభ్య  ఏవ దేయాని సర్వదానాని సర్వదా ।
జ్వలన్తమగ్నిముత్సృజ్య న హి భస్మనిహూయతే ॥౬౯౩॥
అత్యల్పమపి దత్తం యద్యస్మిన్నక్షయ్యమమ్బికే ।
తాదృశః శైవ  ఏవాతో దానం శైవాయ  దీయతే ॥౬౯౪॥
శివరాత్రౌ సోమవారే గ్రహణే  చన్ద్రసూర్యయోః  ।
సఙ్క్రాన్తిష్వపి కర్తవ్యం లిఙ్గదానం  ముముక్షుభిః ॥౬౯౮॥
ఉపోష్య పూర్వదివసే శైవాన్సమ్పూజ్య  సాదరమ్ ।
ప్రార్థనీయాస్తదా   శైవా  లిఙ్గదానార్థమాదరాత్   ॥౬౯౬॥
తతో లిఙ్గామి  దేయాని క్షీరాజ్యైర్విధిపూర్వకమ్  ।
అభిషిచ్యార్చనీయాని బిల్వపత్రాదిభిః  శివే ॥౬౯౭॥
సౌవర్ణే రాజతే వాపి తామ్రే వా భాజనే నవే ।
నవవస్త్రసమాస్తీర్ణే  శివలిఙ్గం  నివేదయేత్ ॥౬౯౮॥
తతః పునః ప్రయత్నేన  భస్మబిల్వదలాదిభిః ।
సమ్పూజ్య క్షీరపక్వాన్నైర్నైవేద్యాని   సమర్పయేత్ ॥౬౯౯॥
రాత్రౌ జాగరణం కార్యం భక్తిశ్రద్ధాపురఃసరమ్    ।

కథా మదీయా శ్రోతవ్యా  మూర్తిధ్యానపురఃసరమ్ ॥ ౭౦౦॥
ప్రదక్షిణాపి  కర్తవ్యా సపుష్పాఞ్జలి  శఙ్కరి ।
నైవేద్యం  దేయమమలం మహ్యంయామచతుష్టయే  ॥ ౭౦౧॥
తతః ప్రాతః  సముత్థాయ  కృత్వా స్నానాదికం తతః ।
శైవానాం  పూజనం కార్యం మధుపర్కపురఃసరమ్ ॥ ౭౦౨॥
తతః సువర్ణసహితం  వస్త్రయుగ్మసమన్వితమ్  ।
గ్రాహ్యం  సపాత్రం  హస్తేన శివలిఙ్గం  మదాత్మకమ్ ॥ ౭౦౩॥
తతః పరమయం మన్త్రో మన్మూర్తిధ్యానపూర్వకమ్ ।
దేశకాలాది సఙ్కీర్త్య పఠనీయో మనీషిభిః ॥ ౭౦౪॥
శివలిఙ్గే శివాకారే భువనాని చతుర్దశ  ।
తస్మాదస్య ప్రదానేన  ప్రీయతాం  భగవాఞ్ఛివః ॥ ౭౦౫॥
ఇతి మన్త్రం  సముచ్చార్య శివలిఙ్గం  మదాత్మకమ్ ।
మద్భక్తాయ ప్రదాతవ్యం  జలదానపురఃసరమ్ ॥ ౭౦౬॥
దేవస్య త్వేతి రాజాత్వేత్యేతి మన్త్రాస్తతఃపరమ్   ।
ప్రతిగృహీత్వా (ప్రతిగృహ్య  ప్ర )యత్నేన పఠనీయాయథాక్రమమ్  ॥ ౭౦౭॥
దక్షిణా తావతీ దేయా తృప్తిర్భవతియావతా ।
సువర్ణానాం  సహస్రం  వా యద్వా దేయా స్వశక్తితః ॥ ౭౦౮॥
దశదానాని కార్యాణి తతః శక్త్యనుసారతః  ।
తతః కార్యం కృతం కర్మ శివే సర్వం మదర్పణమ్ ॥ ౭౦౯॥
ఏవం యః కురుతే భక్త్యా లిఙ్గదానం  యథావిధి ।
స మహాపాపసఙ్ఘేభ్యః  సద్య ఏవ ప్రముచ్యతే  ॥ ౭౧౦॥
యం యమర్థం  సముద్దిశ్య  లిఙ్గదానం  కరోతి యః ।
స తం తమర్థమాప్నోతి  మత్ప్రసాదాన్మనోరమే ॥ ౭౧౧॥
లిఙ్గదానసమం  దానం నాస్తి కుత్రాపి  శైలజే  ।
లిఙ్గదానం  మహాదానం సర్వదానోత్తమోత్తమమ్ ॥ ౭౧౨॥
లిఙ్గదానం  మహాదానం మదనుగ్రహకారణమ్  ।
యః కరోతి విధానేన స మమాతిప్రియః  శివే ॥ ౭౧౩॥

॥ ఇతి శివరహస్యాన్తర్గతే  శివపార్వతీసంవదే సదాశివప్రోక్తం   శివలిఙ్గదానవిధ్యోపదేశం
సమ్పూర్ణమ్  ॥
- ॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౨౯ శివగౌరీసంవాదే
కాశీప్రభావకథనమ్  ।౬౯౧-౭౧౩॥
- .. shrIshivarahasyam . ugrAkhyaH saptamAMshaH . adhyAyaH 29 shivagaurIsaMvAde

kAshIprabhAvakathanam . 691-713..

Notes:

Śiva శివ tells Pārvatīపార్వతీ about the Śivaliṅgadānavidhi శివలిఙ్గదానవిధి  and that such

Śivaliṅga శివలిఙ్గ may be composed of various materials like Kāśmīra కాశ్మీర, Kāñcana
కాఞ్చన etc. He mentions that the procedure can be conducted especially during Śivaṛatri

శివరాత్రి , Somavāra సోమవార, Sūrya Grahaṇa సూర్య గ్రహణ , Candra grahaNa చన్ద్ర
గ్రహణ  and Saṅkrānti సఙ్క్రాన్తి.

